
Jut Kumwimp Pas
Mekia Akwapnamp Kar

Jut te Jisasomp ndanae ankwap. Jisas pok
tendnko, 40 a, 50 yopwar niamp arake fek mao
mama pas ma kumwimp te kdpae kare sios
mekamp koumteourdp arop fardkapao fwapia
karakare fek yakaprad am Kwarén mér nap fwapia
taokeyakdp mwanapria nimpon. Aeria mao
‘Yumo kwekar kar sérarnap arop farakapamp kar
wawi kwapono’ra sénampon.

1 Kwaro wumwirindmp arop fardkap e! Ono
Jut, Jisas Kralsomp tére konamp arop, Jemsomp
Nndnaerao, yirdp por ma pas kumwi nampon.
Naropwar Kwaro yumwan nouroup kare ndanko,
Jisas Krais namoku yumwan taokeyak konampon.
2Onomp ninik te, Kwaro yumwan yaewour nanko,
maomp aropomp ninik ntia yonkwae porokwe
ninik, td ankwapyaenapént nonopok nounouroup
1 konap ninik, yirap ninik mek top-pwarampa
yakanoria nampon.

Kwekadr tisa

3 Ononamp féardkap, ono manénkir Kwaro
nomwan ponankor warko éréképnamp karan
kumwi nae nampao, pwarara ono ankar ankwap
kumwi namp mate aranon: Yumwan arop
ankwapao youwén taman, Kwarén mérnap
pwarenkria wouroumpnap kar te yumo ankar
am kar far-pwar kipo. Kwaro ndardp firdp arop
nomwan mérenkria ankarank por sap namp wae

tdmao ara, yumo fwapia am mér taokeyakdp
kipo. 4 Am te arakono: Kwaro ninik nampaok
monap arop ankwap farakap kanankamp sios mek
korop napono. Am fardkapao kokopor ninikaok
paokopria arakra kwekarra sér, “Nomo te Kristen
ara, fwap namokunamp ninikaok paokop ndnko,
Kwar te aropomp tokwae nampara, nomwan kot
mono.” Takrd sénap arop nomwan taokeyak
konamp Jisas Krais Tokwae Karan younkwe
mwaek sitea paokop napono. Kwaromp Buk
fekamp karao manénkir séri namp te, ‘Kwaro
kotiandnko, touwe tokwae samp mwanap’ ri
nampon. *

5> Kwar Tokwaerao Israel firan apar Isip
mekamp éréképea ankwap mek akwapampan
maok, am mekamp arop ankwap fakare man
mér mo napo, nkwakwe make touwe nénkanko,
am fek faokarapon. Yumo amimp kar wae
mér napan maok, yumwan ‘Warko ninik kip’ra
sénampono. ¢ 6 Wokwaek kar te ensel ankwap
fakareao kor namokurdp tére mwanap furu mek
yakdp moria, Kwaro sanknamp némp kwapwe
pwararapono. Aeapantd maok, Kwaro am
faradkapan sen fek fapakampia kak tenanko, kirikip
tdmare mek yakdpria Kwaro kot naenamp yae
tokwae taman yépékra yakap napon. Aenapan
onomp ninik te, yumo am tdman ninikenkria
nampono. * 7Ta Sodom ntia Gomora mek taun
wonae fik am fekmwaek yakdpap aropao kor
am ensel fakdreaoiapndmp takndmp kokoporra

paokopria maok, nkwakwe make sokorora
kokopor mént takrd paokopapanta maok, Kwaro
am fek tdman yaomwi ankar yurunki yaknamp
mek fapadkamankia épér i tendmpon. Am takimp
kar nomwan érik sénamp te nomwan kor ‘Am
takiap ninikaok paokopi kwapono’ ria sénampon.

8 Aeno oukoumwan yumo ou mek yakdpnap
aropao kor nkwakwe make ankank yémén nke ko
pwarard, am tdmao ninik nénk nanko, namokurdp
pourouan kwatae papria maok, nomp Kwar
Tokwaeramp kar tak-sirira paokopra, yamar
mek yakapnap enselén kor wouroump napon.
9 Manénkir ensel tokwae Maikelo kor, Mosesomp
yakare te wa samp kunoria Satanént nonopok
kar yorowaria maok, Maikel te Satanén nopok
wouroump-sér mono. Mao sérrd, ‘Nankar Kwar
Tokwae namoku amwan touwe sdnk naenampon.”
% 10 Aeno am yumont yakdpnap tisa kwatae te mao
fi kor mér monap ponankor ankankan wouroump
kar sérar napon. Am farakap te yao pwae mekamp
firao ninik kour sdmp moitea, ndmokurdp ninik fek
paokop nap niamp napara, am taknap ninik tdmao
am farakapan kwatae pap nadmpon. Am farakap te
koupoutdrdp nape! 11 Am fardkap te Kenomp ninik
fek paokop napon. Ankwap te Balamoi nampnamp
taknamp, mani sdmp mwanap mwae kupan sarap
ninikra paokopria, Kora Kwaromp kar tak-sirira
yarakimpnamp takndmpria am fek sumpwi mwarea
napono.

12 Yumo nounouroup i konap fir kékérourd

fanap ke fek, am kwekar tisa farakap te am fek
koropriaka am fi ninik moria namoku sardp
ninikria am fir mwar fara waeria maok, pwarapae
mo i konapon. Am taknap fardkap te yirap
koupoukournap ninikan oumi pap napon.
Am fardkap te wardkam korop naeria tdmadre
nampan ouwi koropria mankar-sakwap konamp
niamp taknampi yakap napon. Ta ankwap te,
ankankoroao tanknamp ke fek tank mo namp
niamp. T4 ankwap te, am aopwe koran ouwirao
tuk-sinanko, fi mokor-tankria yonkwae kondmp
niamp napono. * 13 Am fardkapamp ninik te éntenk
tokwae ékria kdpae kare yao tiri ént you woupwi
meKk tird fémpér nanko, am yao tiri ntiaka aroponk
fokopa wae konamp niamp napon. T4 ankwap
te térme ankwap Kwaro patendmp mwae kup yak
nanko, namokurdp ninik fek paokop nap niamp
napara, Kwaro am farakapao nopok touwe kwatae
sdmpad yakapi-yakdp mwanap Kkirikip tokwae
nanapi pwate nampon.

Am arop farakap touwe samp mwanap kar

14 Adam fekndmpia tokwampok Kkear
akwapeandnko, fakanerao Inok profet téreria
am fardkapamp ninikan farakapra arakra sér:
“Yumo nkenke! Kwar Tokwae narap kapae kare
fopwakwap ensel fakdrerént ék ndmpon. 15 Kwar
Tokwae te aparokamp arop farakapan Kkotriaka,
narap ninikaok paokop mo, kwatae ninik fek sarap
yakria, man nkwakwe make kwatae kar sérarra
paokopria, man younkwe sitea paokop i konap
arop fakareran ponankor kotia touwe tokwae nénk

% 1:12: 1Ko 11:20-22; 2 Pi 2:13



Jut 16 \Y Jut 21

naenampon. Aenanko maok, ndmoku am takra
paokopi nap fekamp touwe tokwae sdmp nap
ninik mwanapono.” 16 Am arop fardkapao apae-
apae tére nap te, kwatae yak ndmpan énounkoupra
‘Kwatae nap’rd sérarria, ankwap ankankan
warakar mo i konapon. Aeria namokunap ninikan
sarap kikiank napon. Am fardkap te ndmokurdp
eran sakaprd wardkar-sér i konapon. Ta arop
ankwap fardkapamp ankankan ti mwar ritea kar
porokwerd kakamankar i konapon.

‘Yumo mér kdrdkare fek yakdp kip’rd séndmp kar

17 Ononamp farakap, yumo te nomp Jisas Krais
Tokwae Karamp aposel fakdrerao fardkapap kar
tdman warko ninik kip. 18 Am fardkap te yumwan
arakra sériapon, “Nankar yae pwarnamp ke ko-
rop nadmp fek arop ankwap farakap Kwaro i
konamp ninikan wouroumprda, man younkwe
sirarrd namokurdp ninik kwatae fek kikiankra
paokop mwanape.” ¢ 19 Am taknap arop
fardkap sios fdkareamp ninik sdmpa yampourou
napo, ankarankamp pourourap ninik fek yakap mo
1 konapon. Aparokamp aropamp ninikaok sardp
paokop napara, am fardkap te Yiki Kor Spirit
morapono.

20 Aeno ononamp fakare, yumo ankdar kdpae kare
por yumokurap ninik karakare fek yakapria, yirap
Jisasén mér nap am te yiki kare ara, fwapia samp-
fakeyakapria maok, Yiki Kor Spiritamp karakare
fek Kwarén kar toropwap kip. 21 Kwaro yumwan
warakar kare ndmpara, yumo ankdr maomp
wonae fik kar yakapria, maomp wardkarndmp

% 1:18: 1Ti4:1;2Ti3:1-2



Jut 22 Vi Jut 25

ninik numwar yumwan oupouroupea yaka
yakanoria yénképa yakap kip. Aeria maok, nomp
Jisas Krais Tokwae Karao yumwan aropompma
yiki yaka yakdp mwandmp ti-sdp naenampan
yépékrd yakap kipo. =

22Yumo te arop ankwap fardkapan Kwarén mér
nap fwapikardkare mo napan yonkwae touwe kip.
23 Arop ankwap fardkap te wae yaomwi mek pika
yakap nap niampnamp, koupour kar yae topwe
fek érépra kak kipo. Arop ankwap fardkapao ankar
kwatae kare ninikaok sardp tukupnap aropan
aropomp Kkipo. Aeno am fardkapan yaewour
mwaria nap kwamp te, maonap kwatae ankank
yumwan korokwapantano, mér fek kipo.

Kwarén ‘Aesio’rda sér mwanap kar

24 Kwar te yumwan fwap taokeyak ndampara,
yumo te sikirip mono. Mao te wae yumwan
yiki kukarrd kdk ndmpara, mao namokurap wae
kwapwe yakndmp némpouk éréképa pokeananko,
yumo kwatae niniki nap yak mono. Yumo ankar
wardkdr tokwae kwapwe mwanapon. 25 Am
Kwar ankdrank tdmao nomp Jisas Krais Tokwae
Karao tére namp fek, nomwan warko érékép
nampara, nomo ankar maomp e ankarankan sarap
sakap mwaro. Mao tdmao kardkarerap wae tok-
wae fek yakria, nomp King Tokwae yakra, kapae
kare ankank te mao ponankor taokeyak nampon.
Kwaromp am ankank te wokwaek kar ankank
yoro mo fek kor taki yak, ta oukoumwan kor

taki yak, td ndnkar wakmwaek kor taki yaka yak
naenampon. Am te kare tak ndmpono. *

% 1:25: Hi13:8;1Pil:5;2Pi3:14

